
              Як спяваў Тэакрыт пра гады летуценнага шчасця,


              Дарагія гады асалоды і палымяных надзей,


              Што нястомнай рукою дарылі смяротных! Нідзе


              Я пакуль не спаткала такіх. Ці то вочы мне засціць,


              



              Ці за вэлюмам слёз патанае сусвет маіх сноў?


              Старажытная мова, бы мора, хавае адказы.


              Толькі бачу ў імжы меланхолій і вечных паразаў,


              Быццам жудасны цень нада мною схіляецца зноў.


              



              Знітаваныя разам, нібыта ў вар’яцкім вязьме:


              Я бягу ад яго, ды прывід аніяк не адстане.


              Раптам голас уладны над вухам маім прагрымеў,


              



              Калі, трацячы сілы, змагалася з чортавай зданню.


              Я пачула: “Ці ведаеш, хто я?” – “Ты – Смерць!”


              А ў адказ празвінела: “Каханне...”

              Было нас трое на адзін Сусвет:


              Ты, я і Бог... А болей – анікога.


              Ты гаварыў, я слухала, а ў Бога


              На ўсё адказ быў... З-пад стамлёных вей


              



              Я не магла цябе пабачыць болей.


              Смерць важыць меней за Яго праклён, –


              Калі караюць іншыя – не Ён –


              Не будзе смерці і не будзе болю.


              



              Мой дружа мілы, не кажы “бывай”,


              Людскіх адмоў не слухай, бо найгорай


              Ад Бога “не”... Нас не падзеліць мора,


              



              Не схіляць буры, і між намі Рай


              Разгорнецца... Мы паклянемся зорам


              І разам паляцім за небакрай.

              Мы – розныя. О сэрца-валадар!


              Па-рознаму жывем і лёс адрозны.


              Анёлы сочаць здзіўлена-пагрозна,


              Крыламі прыцішаючы удар.


              



              Ты прывыкаеш думаць, што ты госць


              Для каралеў на званых вечарынах,


              Дзе сто паглядаў сочаць неадрыўна,


              Нібыта выклікаюць на мілосць


              



              Галоўнага музыку. А мяне,


              Вандроўную спявачку, ты праз вокны


              Убачыш, калі цемра ахіне…


              



              Расой – мае, твае – ялеем звонкім


              Паліты валасы. Ды ўсё ж вальней


              Для смерці згоду ўгледзець пільным вокам.

              Пясняр нястомны вершаў залатых,


              Вас клічуць зноў палацавыя залі!


              Там, дзе танцоркі крокі прыпынялі,


              Цяжарных вуснаў ловячы уздых.


              



              І як адтуль – у мой жабрачы дом,


              Не варты груку Вашага, ні песні,


              Вы здолееце музыку прынесці,


              Бы кроплі на крысе былых гадоў?


              



              Акно разбіта. Ладзяць кажаны


              Ў падстрэшшы гнёзды. Быццам бы па нотах,


              Цвыркун за мандалінаю заныў.


              



              Цішэй! Не абуджайце рэха зноўку,


              Бо плача цемра голасам адным,


              Як Вы спяваць павінны… адзінока.

              Я сэрца падніму над галавой


              Ўрачыста, бы Электра – урну з прахам,


              Яго перакулю адным узмахам


              Да Вашых ног. І з Вашым позірк свой


              



              Перапляту. Глядзіце, колькі слёз


              Мая душа хавае ў гэтым змроку,


              Ды чырванню заззяе незнарокам


              Пад шэрасцю. Вы можаце здалёк


              



              Сачыць з пагардай ці чакаць вятроў,


              Што ўскінуць попел. Ваш вянок лаўровы,


              Што ад пажараў тысячы збярог,


              



              Вам будзе ненадзейнаю аховай.


              Да валасоў агонь не спыніць крок.


              Адсуньцеся! Бо спаліць… выпадкова.

              Ідзіце прэч! Хоць ведаю, заўжды


              Наканавана быць у Вашым цені.


              Не перайсці парогу летуценняў


              Адной. І прымусова кожны ўздых


              



              Даецца, кожны рух душы. Рукі


              Не ўзняць спакойна ў сонечнай залеве,


              Каб не азваўся ў памяці збалелай


              Далоні Вашай дотык трапяткі.


              



              Шырокі свет пагібель нам нясе,


              Ды сэрца Ваша пульс мой паскарае.


              Нібы віно ўбірае пакрысе


              



              Смак вінаградзін, так і я ўбіраю


              Прысутнасць Вашу. І літанні ўсе –


              Не за сябе, і з Вамі – паміраю.

              Пачуўшы крокі Вашае душы,


              Суцэльны свет змяніў сваё аблічча.


              Вы рушылі між краем таямнічым


              Чаканай смерці і жаданнем жыць.


              



              Ад віру ўратаваная, у вір


              Кахання патрапляю. І нанова


              Вучуся быць. Напоем палыновым


              Ахрысціць Бог. Я мушу піць, жывіць


              



              Атруту лёсу асалодай слоў.


              Калі са мной Вы, ўсе назовы свету


              Змяняюцца на “будзе” і “было”.


              



              І гэтай… лютні… песень запаветных


              (Анёлы знаюць) я чакаю зноў,


              Бо Вашае імя спявае з ветрам.

              Што мне аддаць за шчодрыя дары,


              Якія Вы расклалі за сцяною,


              За сэрца пурпур, золата цаною


              Якою адплаціць? Даюць – бяры…


              



              Ці, не прыняўшы, збегчы? Я не лёд


              Няўдзячны, каб за лепшыя з дарункаў


              Не падарыць нічым. Гасподзь парукай –


              Не ледзяная – мой жабрачы лёс


              



              Павінны ў тым. Бо колеры жыцця


              Змываюць слёзы, каб пакінуць цела


              Спустошаным і мёртвым. І хаця


              



              Падушкай Вашай быць я не хацела б,


              Для Вашых ног найлепшы я прасцяг –


              І на яго, прашу, ступайце смела!

              Ці правільна даваць Вам, што магу,


              І пакідаць пад слёзным вадаспадам


              У рэху год і прымраку лампадным


              Маіх усмешак, што знікаюць з губ,


              



              Не гледзячы на чары ўсіх замоў


              І просьбаў Вашых? О мае сумненні,


              Што ўсё не так! І для кахання меней


              Патрэбна год мне. Горычна самой:


              



              Такіх, як я, запішуць у манкурты.


              Ды дзе там! Пурпур Ваш я пылам з гэтых ног


              Не замараю. На крышталь атрутай


              



              Не выдыхну. Адзінаю віной –


              Маё каханне. Ды яго акрутнасць


              Хай не трывожыць. Пройдзе і яно.

              Каханне варта ўсіх, хто пакахаў.


              Адзін агонь – ці лён, ці храм палае.


              І для пажара розніца малая:


              Паркет палацаў ці мая страха.


              



              Каханне – ёсць агонь. Кахаю Вас…


              Заўважце! Я кахаю, і аблічча


              Маё гарыць у промнях таямнічых,


              Што хвалямі ліюцца з твару ў твар.


              



              Няма ў каханні нізкага. І Бог


              Любоў прымае горшага стварэння.


              Я адчуваю Вас, каб быць сабой.


              



              З найгоршых дроваў – лепшае гарэнне,


              Пакуль душу ўмацоўвае Любоў,


              Як дрэва падмацоўвае карэнне.

